
Gopala Shatakam

ગોપાલશતકમ્

શ્રીશશ્રીપૃતનાધિપાનનુકલં સેવે શઠારિં  ભજે
નાથાબ્જામ્બકરામયામુનમહાપૂર્ણાનજસ્રં ભજે ।

સમ્યગ્ દેશિકપઙ્ક્તિહારતરલં  રામાનુજં સંશ્રયે
યત્કારુણ્યસુખાપ્તસર્વધિષણૈરાર્યૈરહં વીક્ષિતઃ॥ ૧॥

ખિદ્યદ્ગોવેષભૂમિવ્યસનપરિહૃતિપ્રાપ્તલોકેશશમ્ભુ-
સ્વર્ગસ્વામ્યાદિદેવપ્રણતિનુતિતતિપ્રાપ્તવાગ્વૃત્તિરીશઃ ।

દેવઃ ક્ષીરાબ્ધિશાયી જગદવનપરઃ સ્વીયમઞ્ચેન સાકં
દેવક્યાઃ પુત્રતાં યઃ સમભજદવનેર્ભારહાન્યૈ ભજે તમ્॥ ૨॥

અષ્ટમ્યાં કૃષ્ણપક્ષે નભસિ બુધદિને પ્રોદ્યમાને શશાઙ્કે
પ્રાજાપત્યે શુભર્ક્ષે વૃષભમુપગતે દેવકીજાતમીશમ્ ।

કૃષ્ણં વન્દે સ્વભૂષોપલતરણિહતધ્વાન્તભાસ્વદ્ગૃહાન્ત -
ર્દેદીપ્યચ્છઙ્ખચક્રોજ્જ્વલિતશુભતનું સ્તૂયમાનં પિતૃભ્યામ્॥ ૩॥

માયામૂર્ચ્છિતકંસભૃત્યનિવહે   તસ્મિન્ નિકેતે હરિં
નિર્મુક્તે નિગલે પિતુર્વિગલિતે   સ્થૂલે કવાટે વ્રજે (કવાટં) ।

પિત્રા શેષફણાવૃતસ્વશિરસા સન્નીયમાનં ભજે
મેઘે વર્ષતિ જાનુદઘ્નયમુનાપૂર્ણપ્રવાહે પથિ॥ ૪॥

મૂર્ચ્છાક્રાન્તયશોદયા વિગલિતેઽજ્ઞાતે શિશૌ સ્વોદરાદ્-
દેવક્યાઃ કમનેન ચાત્મજહરિં  નિક્ષિપ્ય નીતે શિશુમ્ ।

કંસેનાપિ શિલાતલે સુવનિતારૂપે હતે સ્વર્ગતે
મેને સાપિ યમાત્મજં ચિદચિતોરીશં તમદ્યાશ્રયે॥ ૫॥

જાતો નન્દસ્ય પુત્રઃ સુકમલનયનશ્ચારુનાસઃ સુવક્ત્રો
દેવોઽયં નૈવ મર્ત્યો ન હિ ભવતિ તનુસ્ત્વીદૃશી માનુષાણામ્ ।

સૌન્દર્યં સૌકુમાર્યં કિમિદમવયવાસ્ત્વદ્ભુતાઃ સર્વ એવે-
ત્યેવં તોષેણ સર્વા વ્રજગતવનિતા અસ્તુવન્ યં તમીડે॥ ૬॥

સ્નેહાજ્યૈર્નવનીતપિણ્ડસહિતૈર્દઘ્ના હરિદ્રોદકૈ-
સ્તે સર્વે સમવાકિરન્ બ્રજજનાસ્તોષેણ યજ્જન્મનિ ।

દેવા અપ્યતિતોષમાપુરપતત્ સ્વર્ગાત્ સુમાનાં તતિ-
ર્નેદુર્દુન્દુભયો જગર્જુરુદધેર્વારીણિ  તં ધીમહિ॥ ૭॥

જ્ઞાત્વા દેવજનિં  સુરર્ષિવચનાદેકાન્તવાસં   હરેઃ
કંસેન પ્રહિતે સમસ્તપૃથુકધ્વંસાય દૈત્યવ્રજે ।

બાલઘ્ની વ્રજમાગતા વિષમયં દત્ત્વા સ્તનં પૂતના
સ્તન્યસ્વીકરણાત્ સહાસુભિરગાદ્ દ્યાં યેન તં ચિન્તયે॥ ૮॥

ગોપ્યઃ પશ્યત કોઽયમત્ર શકટઃ ક્ષિપ્તઃ પ્રભનોઽપતત્
પદ્ભ્યામસ્ય શિશોર્ધ્રુવં વિનિહતઃ પદ્મોપમાભ્યાં બત ।

હન્તું દાનવ આગતો ગિરિસમો યેનાદ્ય શેતે મૃતઃ
સોઽયં વિષ્ણુરિતિ ધ્રુવં વ્રજજના યં મેનિરે તં ભજે॥ ૯॥

વાત્યાવેષધરો ભ્રમન્ બહુ તૃણાન્યાવર્તયન્ દાનવઃ
પાંસૂદ્વર્ષવિમૂર્ચ્છિતાન્   વ્રજજનાન્ કૃત્વા  ગૃહીત્વા ચ યમ્ ।

હન્તું વ્યોમ્નિ સમુત્પતન્ નિજગલાશ્લિષ્ટં હરિં  શાબકં
ભારાદ્ ભુવ્યપતદ્ વ્યસુસ્તદુરસિ ક્રીડારતં તં ભજે॥ ૧૦॥

કૃષ્ણાસ્યં દર્શયાશુ ધ્રુવમપરિમિતા મૃત્તિકા ભક્ષિતાદ્યે-
ત્યુક્ત્વાસ્યે યસ્ય માતા સકલજનપદદ્વીપસિન્ધૂન્ વ્રજં ચ ।

આત્માનં સપ્તલોકાનમરનરપશુસ્થાવરાદ્ર્યાદિયુક્તાન્
દૃષ્ટ્વા મત્વા ચ વિષ્ણું નિજતનયમહો યં નનામાશ્રયે તમ્॥ ૧૧॥

આત્મારામોઽપિ દેવઃ શ્રુતિમકુટરમાસૂરિસેવ્યોઽપિ માતુ-
ર્યઃ સ્તન્યાલાભરુષ્ટો નિખિલદઘિપયોભાણ્ડભઙ્ગં  ચકાર ।

મુષ્ણન્ હૈયઙ્ગવીનં  પ્રતિગૃહમખિલાન્ મોહયન્ રૂપચેષ્ટા-
વાક્યૈર્માર્જારકીશૈઃ સમમચરદહો યસ્તદીશઃ શ્રયે તમ્॥ ૧૨॥

આરુહ્યોલૂખલાગ્રં બહુઘટનિબિડં શિક્યમાકૃષ્ય તત્સ્થે
કુમ્ભે હસ્તં સ્વકીયં બહુચલનયનો યાવદન્તર્નિવેશ્ય   ।

ભુક્ત્વા હૈયઙ્ગવીનં  કરયુગલતતં તન્મૃજન્ સ્વીયદેહે
બદ્ધો માત્રા ગુણૈર્યઃ સ્વયમતિકૃપયોલૂખલે તં ભજેઽહમ્॥ ૧૩॥

માત્રા યસ્મિન્ નિબદ્ધસ્તદપિ ગુરુતરં જાનુહસ્તેન ગચ્છ-

ન્નાકર્ષન્ મત્તતોત્થામરમુનિશપનોદ્વેગલબ્ધાર્જુનત્વૌ  ।
ભૃત્યૌ યક્ષાધિપસ્ય સ્વયમતિઘૃણયા મોચયન્ વૃક્ષભાવાદ્
યસ્તેનોલૂખલેન શ્રુતિગણવિનુતં તં શ્રયે બાલકૃષ્ણમ્॥ ૧૪॥

ગોવત્સાન્ વત્સપાલાન્ વનભુવિ વિધિના વઞ્ચિતાન્ વીક્ષ્ય દેવો
વત્સાન્ બાલાંશ્ચ સૃષ્ટ્વા સુસદૃશગમનાકારવર્ણસ્વરાઙ્ગાન્  ।

સંયોજ્ય સ્વસ્વમાર્ગં નિશિ નિશિ વિપિનાદ્ વત્સરાન્તે સ્વશક્ત્યા
યઃ સર્વાન્ બ્રહ્મરૂપાન્ પુનરપિ વિધયેઽદર્શયત્ તં ભજેઽહમ્॥ ૧૫॥

કૃષ્ણૈહિ સ્તનમદ્ય બાલ પિબ તે તાતઃ સુમૃષ્ટોદનં
ભોક્તું ત્વાં પ્રતિવીક્ષતે દશ દિશો દાસ્યામિ તુભ્યં ફલમ્ ।

જન્મર્ક્ષં તવ ગાઃ પ્રદેહિ સુભગાઃ સ્નાતઃ શુભાલઙ્કૃતો
ભુઙ્ક્ષ્વેત્યેવ  યશોદયા સુતધિયા યઃ પ્રાર્થિતસ્તં   ભજે॥ ૧૬॥

ઉગ્રાભાષણદૃષ્ટિતર્જનકશાઘાતાદિકૃત્યાક્ષમા
તત્તચ્ચેષ્ટિતદુઃખિતવ્રજવધૂદુર્વાક્યસર્વંસહા
ક્રીડાતત્પરસાહસપ્રિયસુતવ્યાપારસઙ્ક્ષોભિતા ।
માતા વ્યસ્મરદાત્મકાર્યમખિલં યચ્ચિન્તયા તં ભજે॥ ૧૭॥
ગેહાલેપનમાર્જનાવહનનસ્નાનેષુ ગોદોહન-
ક્ષીરાધિશ્રયણાદિકર્મસુ સદા ગોપ્યોઽપિ નિત્યા ઇવ ।

યસ્યાસેચનકં વપુર્બહુવિધા  દિવ્યાશ્ચ ચેષ્ટા ગિરઃ
સંસ્મૃત્યૈવ જગુઃ કલં પરવશાસ્તસ્મૈ નમો બ્રહ્મણે॥ ૧૮॥

ગોપાલૈઃ સહિતો વિહૃત્ય વિપિને સાયં નિવૃત્તો હરિ-
ર્મધ્યેમાર્ગમઘાસુરં હ્યજગરં વક્ત્રં વિવૃત્ય સ્થિતમ્ ।

શ્રુત્વા તસ્ય મુખે નિવિશ્ય સજનો ગોભિર્મુખે સંવૃતે
સ્વીયં વર્ષ્મ વિવર્ધયન્નજગરં ચિચ્છેદ યસ્તં ભજે॥ ૧૯॥

અત્યન્તાદ્ભુતસુન્દરોજ્જ્વલશુભં યદ્વર્ષ્મ લક્ષ્મીપ્રિયં
ધૂલીધૂસરિતેન તેન વપુષા નીલોત્પલશ્રીમુપા ।

યોઽક્રીડત્ સ્વસમૈરનેકપશુપૈર્ગાયઞ્છતૈઃ પ્રાણિનાં
તત્તજ્જાત્યનુરૂપશબ્દરચનાઃ કુર્વન્ તમેવાશ્રયે॥ ૨૦॥

વત્સાનાં ચરતાં તૃણાનિ વિપિને મધ્યે સુવત્સાકૃતિં 
પ્રાપ્તં દાનવમીશ્વરો નરવપુર્જ્ઞાત્વા સ્વનાશોત્સુકમ્ ।

તેનૈવ સ્વગૃહીત પશ્ચિમપદોત્ક્ષિપ્તેન નષ્ટામુના

દૈત્યં યોઽપ્યહનત્ (?) કપિત્થવપુષં તસ્મૈ નમોઽસ્ત્વન્વહમ્॥ ૨૧॥
જ્ઞાત્વા શ્રીદામવાક્યાત્ ખરતનુદિતિજારક્ષિતં તાલજાતં
ગોપાલૈસ્તત્ર ગત્વા ભુજચલિતતરૂત્પન્નશબ્દાગતેન ।

રામોત્ક્ષિપ્તેન તેનોદ્ધૃતચરમપદા ધેનુકેનાહતાનાં
યસ્તાલાનાં ફલૈઃ સ્વાન્ હતતદનુબલોઽમોદયત્ સોઽવતાન્નઃ॥ ૨૨॥

દેવો માયામનુષ્યો વનભુવિ વિહરન્ ગોપચાલૈર્બકેન
ગ્રસ્તોઽન્તર્દાહદુઃખાદ્ ગિરિસમતનુના છર્દિતો   દાનવેન ।

ભૂયો ગ્રાસપ્રવૃત્તં તમહનદથ(?) યસ્તં પ્રપદ્યે શરણ્યં
તદ્ધંસાત્યન્તતુષ્ટામરકૃતસુમનોવૃષ્ટિવાદ્યાભિરામમ્॥ ૨૩॥

કાલિન્દીતીર્થપાનવ્યસુપશુમનુજાન્ વીક્ષણાજ્જીવયિત્વા
નીપાત્ તસ્યાં નિપત્ય પ્રકુપિતભુજગેનાવૃતઃ કાલિયેન ।

ઉત્પાતાયાતમાતાપિતૃમુખમનુજોદ્વેગશાન્ત્યૈ ભજે તં
મૂર્ધ્નો ભઞ્જન્નહિસ્ત્રીસ્તવનભજનતઃ કાલિયં યો મુમોચ॥ ૨૪॥

નીત્વા કાલિયમીશ્વરો રમણકં દ્વીપં સુહૃદ્વન્ધુભિઃ
સૌપર્ણં બલિભઞ્જનોત્થમધિકં દ્વેષં નિરસ્ય સ્વયમ્ । (બલિભક્ષણોત્થ)
નદ્યા રોધસિ યઃ સ્વપન્ વ્રજજનૈઃ સર્વૈર્નિશીથે   તતં
દાવાગ્નિં  હ્યપિબદ્ રુદત્સ્વજનતાતોષાય તં ચિન્તયે॥ ૨૫॥
દેવે તિષ્ઠતિ મુક્તિદે ત્વયિ સદા ભક્તપ્રિયે શ્રીસખે
નાન્યં ચિન્તયતે મનઃ શ‍ૃણુ વચો યેન વ્રજેઽત્યાદરાત્ । (ચિન્તયમે)
સર્વાભીષ્ટફલપ્રદેન શિશુના દત્તે ફલે ભાજનાત્
કસ્યાશ્ચિત્ ફલભાજનં સુરુચિરૈ રત્નૈરપૂરિ સ્વયમ્॥ ૨૬॥
કૃષ્ણો જેતૄન્ વહદ્ભિઃ પરિબૃઢબલસઙ્ઘટ્ટિગોપાન્  સ્વકીયૈઃ
સાકં શ્રીદામવાહસ્વવહનચકિતં ગોપવેષં પ્રલમ્બમ્ ।

સ્કન્ધે રામં વહન્તં વિયતિ નિજવપુર્દર્શયન્તં સુભીમં
દૈત્યં યોઽનાશયત્ તં સુરમુનિવિનુતં દેવમીડેઽગ્રજેન॥ ૨૭॥

મુઞ્જારણ્યં પ્રવિષ્ટે તૃણચરણધિયા ગોસમૂહે પ્રણષ્ટે
તત્તન્નામપ્રઘોષૈર્ગગનતલતતૈરાહ્વયન્ ગાઃ સમસ્તાઃ ।

ગોપાનામીલિતાક્ષાન્ વનદહનતતાન્ વીક્ષ્ય પીત્વા દવાગ્નિં
ભાણ્ડીરં યોઽનયદ્ ગા અપિ સકલફલપ્રાપકં સંશ્રયે તમ્॥ ૨૮॥

યસ્મિન્ ગાયતિ વેણુનાતિમધુરં વૃન્દાવને યોગિનો
ગોગોપ્યો વિહગા મૃગાશ્ચ શિખિનો નદ્યોઽદ્રયો ભૂરુહાઃ ।

પ્રાપ્તા દેવગણા અમર્ત્યવનિતા વિસ્રસ્તમાલ્યમ્બરા
અત્રામુત્ર ચ યે પરે પરવશાઃ સમ્મૂર્ચ્છિતાસ્તં   ભજે॥ ૨૯॥

કાલિન્દીમવગાહ્ય ગોપવનિતાઃ પ્રાતર્ધનુષ્યન્વહં
પત્ન્યો ભૂમ હરેર્વયં ભગવતો નન્દસ્નુષા અમ્બિકે ।

કાત્યાયન્યયિ દેવિ નો વ્રતમિદં નિર્વર્તયેત્યમ્બિકા-
માનર્ચુઃ સિકતામયીં  સુમફલૈર્યત્કાઙ્ક્ષયા તં ભજે॥ ૩૦॥

ગોપ્યઃ ક્રીડાપરા યા ઉદકમુપગતા યામુનં ફુલ્લપદ્મં
તાસામાદાય વાસાંસ્યતિજવસહિતઃ કુન્દમારુહ્ય  વૃક્ષમ્ ।

તાભિઃ સઙ્ગૂહ્ય  શીઘ્રં કુચયુગજઘનં હસ્તસક્નાતિકામી
વાસો યો યાચ્યમાનઃ કરયુગવિનતિં  યાચતે તં ભજેઽહમ્॥ ૩૧॥

કૃત્વા  ગોદણ્ડયષ્ટિં  જગદવનપરસ્વીયકક્ષેઽપરસ્મિન્
કક્ષે સન્ધાય વેણું શુભમૃદુલતનૌ દોહદામાપિ બદ્ધ્વા ।

ભર્તૃસ્ત્યક્ત્વાતિભક્ત્યાગતમુનિવનિતાદત્તમન્થોઽઞ્જલૌ યો
હ્યાત્મારામોઽપિ બાલૈઃ સમમચરદહો તં ભજે વાસુદેવમ્॥ ૩૨॥

યજ્ઞચ્છેદપ્રકુપ્યત્સુરપતિવચનાયાતસંવર્તમેઘ-
વ્યાપ્તિપ્રાપ્તોગ્રવાતાશનિસહિત શિલાવર્ષભીતાસુ ગોપુ ।

યોઽઙ્ગુલ્યાબિભ્રદદ્રિં   વ્રજમનુજપશુપ્રીતયે સપ્તરાત્રં
તં વન્દે વાસુદેવં વિધિશિવવિનુતં દેવરાજાર્ચિતાઙ્ઘ્રિમ્   ॥ ૩૩॥

ગોપીર્વેણૂત્થગાનશ્રુતિ વિવશતનૂરાગતાઃ પ્રેક્ષ્ય તાભિઃ
ક્રીડિત્વાન્તર્હિતો   યો વિરહગાઢવશાત્ તાભિરન્વીક્ષ્યમાણઃ ।

એકૈકસ્યા અરણ્યે વહનરતિસુખાદાનચિહ્નેન  તત્તત્-
પાદન્યાસેન દૂના અસુખયદથ તા દર્શનાત્ તં ભજેઽહમ્॥ ૩૪॥

કૃષ્ણો વિષ્ણુર્હિ  સાક્ષાન્ન યદિ કથમસાવુદ્ધરેત્ પર્વતેન્દ્રં
હ્યાસ્યે સ્યુસ્તસ્ય લોકાઃ કથમસુરગણાન્ નાશયેદ્વા કથં સઃ ।

એવં સઞ્ચિન્તયદ્ભ્યોઽકથયદથ પિતા યં સ્મરન્ ગર્ગવાક્યં
સાક્ષાન્નારાયણાંશં જગદવનપરં તં શ્રયેઽહં જનેભ્યઃ॥ ૩૫॥

ગોવિન્દેત્યુચ્ચરન્ યં સકલસુરગણૈઃ સાકમાગત્ય નત્વા
સર્વાણ્ડાનામધીશં ત્રિજગદધિપતિં  હ્યભ્યષિઞ્ચત્ સુરેન્દ્રઃ ।

નૃત્યદ્દિવ્યાપ્સરોભિઃ સુરકૃતસુમનોવૃષ્ટિગાનાનતીભિ-
ર્ભૈરીણાં ભાઙ્કૃતૈરપ્યખિલમુનિકૃતૈઃ સ્તોત્રજાલૈઃ શ્રયે તમ્॥ ૩૬॥

આવિશ્યામ્ભો નિશીથે પુનરપિ સલિલાન્નોત્થિતઃ કેન નન્દઃ
સઞ્ચિન્ત્યૈવં પ્રખિદ્યદ્વ્રજમનુજમુદે પાશિલોકં પ્રવિશ્ય ।

સમ્યક્ સમ્પૂજ્ય દત્તં પિતરમખિલદૃક્ પાશિના સ્તોત્રપૂર્વં
હ્યાદાયાગત્ય તેન સ્વજનમુદમદાદ્ યસ્તમીશં પ્રપદ્યે॥ ૩૭॥

ગોપાનાં પરમાદ્ભુતોજ્જ્વલમહાનન્દૈકરૂપં પદં
મગ્નાનાં વિતમઃ પરં કરુણયા બ્રહ્મહ્રદે તત્ર ચ ।

તસ્યામેવ તનાવહીન્દ્રશયને સ્વાત્માનમપ્યાસ્થિતં
દેવીભૂષણહેતિસૂરિસહિતં યોઽદર્શયત્ તં ભજે॥ ૩૮॥

ગાયન્ વાચા પ્રનૃત્યંશ્ચરણયુગલતશ્ચાલયન્ વર્ષ્મ દોર્ભ્યાં
હસ્તૌ ગોપ્યોઃ પ્રગૃહ્ણન્ હરિમુખસુમનોવૃષ્ટિવાદ્યાદિયુક્તઃ ।

રેમે ગોપીં  ચ ગોપીં  શુભમૃદુલતનુર્યોઽન્તરા ગોપિકૈવં
યં યં કૃષ્ણં ચ સર્વા હરિરવતુ સ માં મણ્ડલે ગોપિકાનામ્॥ ૩૯॥

નન્દં ગોપજનૈરનોગિરડુદ્યુક્તૈરનેકર્વનં
ગત્વા તત્ર મહેશ્વરં સગિરિજં સમ્પૂજ્ય રાત્ર્યાં સ્થિતમ્ ।

ગ્રસ્તં કુણ્ડલિના હ્યમોચયદહેઃ સ્પૃષ્ટ્વા પદાહિં  મુનેઃ (દષ્ટં )
શાપાત્ પ્રાપ્તમહેરહિત્વમપિ યઃ પાયાદપાયાત્ સ નઃ॥ ૪૦॥

કલ્હારૈઃ કુમુદૈઃ સિતૈર્જલરુહ્રૈર્નીલોત્પલૈઃ  પઙ્કજૈઃ
કિર્મીરામુપવિશ્ય સૂર્યતનયાં ક્રીડાપરાભિઃ સ્વયમ્ ।

યોઽક્રીડદ્ રમણીભિરમ્ભસિ જલોત્ક્ષેપોચ્ચલત્તત્કુચ-
સ્પર્શશ્લેષવિલોકનાપહસનશ્લાઘાદિભિસ્તં ભજે॥ ૪૧॥

ગોષ્ઠં પ્રાપ્ય વૃષાસુરોઽતિમહતા નાદેન રુન્ધન્ નમઃ
પુચ્છાધૂનનજાતવાયુપતિતૈર્વૃક્ષૈઃ ક્ષિતિં  છાદયન્ ।

ક્ષ્માભૃદ્વિભ્રમસઙ્ગતામ્બુદકકુત્સન્દર્શનોદ્વેજિતૈ -
ર્ગોપૈર્ન્યસ્તભરેણ યેન હરિણા સમ્પિણ્ડિતસ્તં ભજે॥ ૪૨॥

દૈત્યા યેન નિપાતિતા વ્રજભુવિ ત્વદ્ભગિનેયો હ્યસૌ (હિ સૌ)
યા પાષાણતલે ત્વયૈવ નિહતા સા નન્દગોપાત્મજા ।

વ્યત્યાસો વસુદેવકલ્પિત ઇતિ શ્રુત્વા મુનેર્નારદાદ્
યદ્ધ્વંસાય શશાસ કેશિદિતિજં કંસસ્તમેવાશ્રયે॥ ૪૩॥

પાદાઘાત વિનિર્ગતક્ષિતિરજોમેઘાયમાનામ્બરં
હેષાધ્વાનવિસાન્જ્ઞિતવ્રજજનં દૈત્યં તુરઙ્ગાકૃતિમ્   ।

યઃ સ્વાન્વેષણતત્પરં ગિરિસમં દૃષ્ટ્વા હરિઃ કેશિનં
દષ્ટસ્તેન મુહુસ્તદીયવદનં  ચિચ્છેદ તં ચિન્તયે॥ ૪૪॥

ક્રીડદ્ભિર્મેષગોપૈઃ કતિભિરપિ પરૈર્મેષચોરૈઃ સમેતં
તત્પાલૈશ્ચોરગોપં દિતિભવમખિલાન્ મેષગોપાન્ ક્રમેણ ।

નીત્વા નિક્ષિપ્ય દર્યાં મુખમપિ દૃષદાચ્છાદ્ય તસ્યાઃ પ્રગુર્વ્યા
હત્વા યઃ સઞ્જિહીર્ષું નિહતમુખશિલોઽમોચયત્ તાન્ સ નોઽવ્યાત્॥ ૪૫॥

કંસેન પ્રહિતઃ શ્વફલ્કતનયો ગચ્છન્ રથેન સ્વયં
પ્રેમાર્દ્રસ્વદૃશા હરિઃ કિમધુના મામીક્ષયેત્ સંસ્પૃશેત્ ।

હસ્તાબ્જેન હરેઃ કદા પદયુગં પશ્યન્ વહન્ પૂજયન્
સ્તોષ્યામીતિ વિચિન્તયન્ પથિ હરિં  પ્રાપ્તોઽયમવ્યાત્ સ નઃ॥ ૪૬॥

દોગ્ધા દોહનદામસંવૃતતનુઃ સમ્યક્ પ્રસન્નો હરિઃ
કંસેન પ્રહિતાય ભક્તિનિધયેઽક્રૂરાય વૃન્દાવને ।

દત્ત્વાતિથ્યમશેષયાદવકથાઃ શ્રુત્વા સરામો રથં
યોઽક્રૂરેણ સહાધિરુહ્ય મથુરાં ક્ષિપ્રં યયૌ તં ભજે॥ ૪૭॥

કંસપ્રેષિતગાન્દિનીસુતવચોજાતપ્રયાણોન્મુખં
શ્રુત્વા શૌરિમશેષગોપવનિતા નન્દાદિભિઃ સાગ્રજમ્ ।

યત્સૌન્દર્યમનોજ્ઞવાક્પ્રિયતમવ્યાપારવીક્ષાસ્મિત-
ક્રીડાદૈત્યવધાદિભિર્હૃતહૃદો  મોહં ગતાસ્તં ભજે॥ ૪૮॥

અક્રૂરઃ સબલં મુકુન્દમનઘઃ  સંસ્થાપ્ય તસ્મિન્ રથે
મધ્યેમાર્ગમથાવરુહ્ય સ રથાત્ સ્નાતું પ્રવૃત્તો જલે ।

દૃષ્ટા શેષગતં તમેવ સલિલાદુત્તીર્ય દૃષ્ટ્વા રથે
ભૂયોઽપ્યાશુ જલે નિમજ્જ્ય ભુજગે યં દૃષ્ટવાંસ્તં ભજે॥ ૪૯॥

શ્રુત્વા ચિત્રં ચરિત્રં સુરનરપશુભિર્મોહિતૈશ્ચિન્તિતં ત-
ચ્છૌરેઃ સૌલભ્યપૂર્ણં વ્રજભુવિ પરમં ભાતિ યસ્મિન્ પરત્વમ્ ।

તં દ્રક્ષ્યામઃ કદા નઃ પ્રભુમિતિ મથુરાપત્તનસ્થાશ્ચ સર્વે
યત્સેવોત્કા અશ‍ૃણ્વન્ સરથમુપગતં સાગ્રજં સંશ્રયે તમ્॥ ૫૦॥

યં પ્રાપ્તં ગોપુરસ્થા દદૃશુરથ પરે હર્મ્યવાતાયનસ્થાઃ

શ્રુત્વા કેચિત્ સ્વગેહાદ્ બહુજનનિબિડાં પ્રાપ્ય રથ્યામપશ્યન્ ।
સેવાશાતુન્દિલાઙ્ગા  બહુજનપિહિતં દ્રષ્ટુમન્યે ન શેકુ-
સ્ત્યક્તશ્રીપક્ષિરાજં વિધિશિવવિનુતં સંશ્રયે તં પદાતિમ્॥ ૫૧॥

લક્ષ્મીઃ પદ્મસમુદ્ભવા મૃદુશયા યત્પાદપુષ્પાર્ચને-
ઽપ્યુદ્વિગ્ના મૃદુપાદપદ્મયુગલગ્લાનિપ્રભીત્યાભવત્ ।

તાભ્યામસ્ય ગતિઃ કથં ક્ષિતિતલે પદ્ભ્યાં બતેતિ ધ્રુવં
સાસ્રા યદ્ગમનં ન શેકુરમરા દ્રષ્ટું તમદ્યાશ્રયે॥ ૫૨॥

ત્યાગાર્હં ન હિ મે પરત્વમિતિ તત્ પ્રચ્છાદ્ય પીતામ્બરઃ
સૌલભ્યાદ્ રજકં કુમર્ત્ય ઇવ યો વાસો યયાચે સ્વયમ્ ।

વેદાન્તૈરધુનાપ્યમેયમહિમાકુપારવિપ્રુટ્કણઃ
સોઽવ્યાન્નઃ સ્વનિકૃત્તશીર્ષરજકશ્લાઘ્યામ્બરાલઙ્કૃતઃ॥ ૫૩॥

શ્રીવૈકુણ્ઠગતો વિસૃજ્ય ભગવાઞ્છ્રીભૂમિનીલાદિકાન્
મદ્ગેહાન્તરમાગતઃ સભુજગો મર્ત્યાકૃતિઃ  સ્રક્કૃતે ।

ધન્યઃ કોઽસ્તિ મદન્ય એહિ ભગવન્ સમ્યક્ કરિષ્યેઽર્ચના-
મિત્યુક્ત્વાર્ચયદાશુ માલ્યકૃદપિ પ્રેમ્ણા યમવ્યાત્ સ નઃ॥ ૫૪॥

કુબ્જામપ્યતિધોરવક્ત્રવિકૃતામાત્માર્હગન્ધપ્રદા-
માક્રમ્ય પ્રપદે પદા ચુબુકમપ્યુત્કૃષ્ય હસ્તાગ્રતઃ ।

સમ્યક્ શીઘ્રમૃજૂકૃતાં શુભતનું સ્વાપેક્ષિણીં યોઽવદત્
પશ્ચાત્ ત્વાં મુદિતાં કરિષ્ય ઇતિ તં સ્વાત્મૈકતૃપ્તં શ્રયે॥ ૫૫॥

નાનોપાયનવીટિકાસુમફલૈઃ સમ્પૂજિતઃ સાગ્રજઃ
પૃચ્છન્ પૌરજનાન્ ધનુર્વરગૃહં તત્ર પ્રવિશ્ય સ્વયમ્ ।

ભઙ્ક્ત્વા કંસધનુસ્તદીયશકલેનાહત્ય તદ્રક્ષિણઃ
સાયં યઃ પુટભેદનાત્ સ્વશકટં પ્રાયાત્ તમદ્યાશ્રયે॥ ૫૬॥

જ્યોતિર્દ્વિત્વસુવર્ણવૃક્ષવિશિરશ્છાયાદિસન્દર્શનાત્ 
તૈલાભ્યઙ્ગવિવસ્ત્રદક્ષિણગતિસ્ત્રસ્વપ્નાશ્ચ  કંસો ભયાત્ ।

મલ્લાયોધનસમ્ભ્રમેક્ષણમિષેણારૂઢમઞ્ચો જનૈ-
ર્મઞ્ચસ્થૈઃ સહ યં નિહન્તુમકરોદ્ યત્નં શ્રયે તં હરિમ્॥ ૫૭॥

અમ્બષ્ઠેરિતમાર્ગરોધિકરિણા સમ્યગ્ ગૃહીતશ્ચ્યુતઃ
તત્પાદાન્તરગો બહિર્ગતતનુઃ પુચ્છે ગૃહીત્વા દ્વિપમ્ ।

આકર્ષન્ ભ્રમયન્ ભ્રમન્નિપતિતં ચોત્કૃષ્ટતદ્દન્તતો

હત્વા સાગ્રજઆગતઃ પ્રિયજનૈર્યો નન્દિતસ્તં શ્રયે॥ ૫૮॥
કંસપ્રેષિતકૂટતોશલમુખૈર્મયૈઃ સમેતો હરિં  (કોશલ)
વક્ષોજાનુમુખે પ્રહૃત્ય હરિણા તત્રૈવ તેનાહતઃ ।

ચાણૂરઃ પ્રહરન્ પતન્ વિનિહતો યેનોત્પતન્ મુષ્ટિના
રામેણાતિબલેન મુષ્ટિક ઇવ પ્રાણાન્ જહૌ તં ભજે॥ ૫૯॥

મલ્લધ્વંસજિઘાંસિતેન હરિણા વ્યાપ્લુત્ય મઞ્ચે તતઃ
કંસં ભૂમિતલે નિપાત્ય તરસા તસ્મિન્ નિપત્ય સ્વયમ્ ।

મૂલં દૈત્યતરોઃ સ યેન નિહતસ્તં ચિન્તયેઽહર્નિશં 
હૃષ્ટૈર્નન્દમુખૈસ્તુ તં મુનિગણૈર્બ્રહ્માદિભિઃ પૂજિતમ્॥ ૬૦॥

કંસધ્વંસેન દત્ત્વા મુદમપરિમિતાં વાસુદેવઃ સ્વપિત્રો-
ર્બલ્યાનન્દાપ્રદાનાજ્જનિતમઘમપિ ક્ષામયિત્વા સરામઃ ।

રાજાનં ચોગ્રસેનં વિહતિવિરહિતં સ્થાપયિત્વા પ્રજાનાં
સ્વસ્મિન્નીશત્વચિન્તામનુભવજનિતાં યોઽહરત્ તં ભજામિ॥ ૬૧॥

નાનાદેશનિવાસકર્શિતસુહૃત્સ્વજ્ઞાતિબન્ધુપ્રિયાન્ 
કંસોપદ્રવદુઃખિતાન્ પુરવરે સંસ્થાપ્ય તુષ્ટાન્ ધનૈઃ ।

નન્દં ગોપજનૈઃ સહ પ્રિયવચોભૂષામ્બરાદ્યાદૃતં
પ્રસ્થાપ્ય વ્રજમગ્રજેન સહ યસ્તુષ્ટોઽભવત્ તં ભજે॥ ૬૨॥

સમ્પ્રાપ્ય દ્વિજસંસ્કૃતિં  શુભગુણાદ્ ગર્ગાત્ સરામો હરિ-
ર્વેદાધીતિકૃતે ગુરું શુભગુણં વૃત્વા ચ સાન્ન્દીપનિમ્ । (સાન્દીપિનિમ્)
લબ્ધ્વા ષષ્ટિકલા ગુરોરથ ચતુર્મિશ્રાશ્ચ   તાવદ્દિનૈ-
ર્દાતું તત્સુતમૈચ્છદમ્બુધિમૃતં યો દક્ષિણાં તં ભજે॥ ૬૩॥
પારાવારે નિમગ્નો હૃતગુરુતનયં દૈત્યમન્તર્વિચિન્વન્ 
હત્વાદૃષ્ટ્વા સુતં તત્તનુગતમમલં પાઞ્ચજન્યં ગૃહીત્વા ।

યાત્વા લોકં યમસ્ય સ્વયમતિમહિતસ્તેન સમ્પૂજ્ય દત્તં
સઙ્ગૃહ્યાદાત્  સુતં તં ગુરવ ઉરુદયો યસ્તમીશં નમામિ॥ ૬૪॥

યત્સંશ્લેષસુખપ્રદાઃ સુરુચિરા રાત્રીઃ સ્મરન્ત્યોઽનિશં
યત્પાદામ્બુજસઙ્ગિગોતરુલતાદ્યાલોકનાદ્  દુઃખિતાઃ ।

યન્નેત્રાદ્યખિલાદ્ભુતાઙ્ગધિષણાવ્યત્યસ્તકાર્યા  વ્રજે
યત્સન્દેશહરં વિલોક્ય સુદૃશસ્તોષં ગતાસ્તં ભજે॥ ૬૫॥

નન્દાદીન્ કૃષ્ણચિન્તાહૃતનિખિલનિજવ્યાપૃતીન્ પ્રાપ્ત દુઃખાન્
નાનાવાક્યૈર્યદીયૈર્ગુણચરિતમુખૈઃ સાન્ત્વયન્ ત્યક્તદુઃખાન્ ।

સમ્યક્ કૃત્વા  ચ નીત્વા વ્રજભુવિ સુમુખઃ પઞ્ચષાંસ્તત્ર માસાન્
પ્રાપ્તો યં કૃષ્ણદાસઃ કૃતહરિવચનો હ્યુદ્ધવસ્તં પ્રપદ્યે॥ ૬૬॥

સમ્પૂજ્ય સ્વગૃહાગતં હરિમહો કુબ્જા યમર્ધ્યાસન-
સ્રક્તામ્બૂલમહાર્હચન્દનમુખૈરાશ્લિષ્ય શય્યાગતમ્ ।

રેમે યેન સુખપ્રવાહવિવશા સન્ત્યક્તલક્ષ્મીધરા-
નીલાભોગચયેન તં મુનિગણૈઃ સન્દૃશ્યમાનં ભજે॥ ૬૭॥

લીલામર્ત્યતનુર્નિવિશ્ય   સદનેઽક્રૂરસ્ય તેન સ્તુતો
મદ્ભાગ્યાતિશયાજ્જગજ્જનિલયસ્થિત્યાદિલીલો હરિઃ ।

પ્રાપ્તોઽત્રેતિ સુપૂજિતઃ પ્રિયતમં તં પ્રાહિણોદ્ યોઽઞ્જસા
કૌન્તેયાદિવિમર્શનાર્થમધુના ગચ્છેતિ તસ્મૈ નમઃ॥ ૬૮॥

ગત્વા હસ્તિનપત્તનં સતનયાં કુન્તીં   મુહુઃ  સાન્ત્વયન્
પૃચ્છન્તીં  બહુશઃ સહોદરમુખાન્ ભ્રાત્રેયમુખ્યાન્ પ્રિયાન્ ।

પુત્રાણામતિદુઃસહાન્ પરિભવાનુક્ત્વા રુદન્તીં  મુહુ -
ર્નીત્વાનેકદિનાનિ યં શુભગુણોઽક્રૂરો યયૌ સોઽવતાત્॥ ૬૯॥

કંસધ્વંસવિરૂપયોઃ સ્વસુતયોર્વાક્યાચ્છ્વસન્  માગધઃ
સંરુન્ધન્ મધુરામનીકનિવહૈર્નાનાવિધૈ રાજભિઃ ।

વૈકુણ્ઠાગતહેતિના બલયુજા સમ્યગ્ ગૃહીત્વા મૃધે (પુનઃ)
મુક્તો યેન યયૌ હૃતાખિલઘનઃ સંલજ્જિતસ્તં ભજે॥ ૭૦॥

યાત્વા કૃષ્ણપુરીં  પુનર્વિનીહતો   બાણં ગતો માગધો
બાણપ્રેષિતકુઞ્જરાશ્વરથયુક્ સેનાગણૈઃ સંવૃતઃ ।

રુદ્ધ્વા પૂર્વવદાશુ યાદવપુરીં  યસ્માદ્ ગૃહીત્વા શિખાં
રામેણાશુ જિઘાંસિતો હતબલો મુક્તો યયૌ તં ભજે॥ ૭૧॥

ગોમન્તં દ્રષ્ટુકામઃ પથિ મુનિમમલં જામદગ્નિં  સરામો
દૃષ્ટ્વા પૃષ્ટ્વા ચ હત્વા ગિરિતટનગરે વાસુદેવં સૃગાલમ્ ।

આરુહ્યાદ્રિં  ચ દૃષ્ટ્વા ફલસલિલસુમૈર્વાસયોગ્યં નિવૃત્તઃ
પ્રાપ્તં પ્રાપ્તં જઘાનાખિલબલસહિતં માગધં યઃ સ નોઽવ્યાત્॥ ૭૨॥

સમ્પ્રાપ્તે યવને સુરર્ષિવચનાદ્   રોદ્ધું  પુરીં  યાદવીં
હર્યૈર્હેમમયૈઃ સુરત્નભવનૈઃ સ્વર્ગાધિકો દ્વારકામ્ ।

ત્વષ્ટ્રા  વજ્રમહોનિવારિતનિશાબુદ્ધિં  કૃતામમ્બુધૌ
દૃષ્ટ્વાવાસયદાત્મયોગવિભવાદ્ યો યાદવાંસ્તં ભજે॥ ૭૩॥

તસ્યાં યત્પ્રતિપત્તિભક્તિભયતો દેવાશ્ચ સર્વેઽવસન્
દિક્પાલા નિધયો વિધિઃ સુરતરૂ રુદ્રાઃ સુધર્માદયઃ ।

સન્દૃષ્ટો યવનેન નિર્જનપુરાદ્ ભૂષાવૃતો નિર્ગતો
હન્તું યત્નવતા પલાયનપરો યોઽનુદ્રુતસ્તં ભજે॥ ૭૪॥

રક્ષોવિદ્રુતદેવરક્ષણભવચ્છ્રાન્તિપ્રશાન્ત્યૈ  વરં
લબ્ધ્વા બોધકનાશમાત્મનયનાત્ સઞ્જાતનિદ્રં ચિરાત્ ।

ઐક્ષ્વાકં મુચુકુન્દમેત્ય  ભગવાન્ દર્યાં ચ તેનાગતં
પાદાઘાતવિબોધિતેન યવનં યોઽનાશયત્ તં ભજે॥ ૭૫॥

કસ્ત્વં કુત્ર ચ જન્મ તે વદ મમ પ્રેમ્ણેતિ પૃષ્ટો હસન્
ભૂભારોદ્ધરણાય મે યદુકુલે ત્રાણાય સાધોર્જનિઃ ।

ત્વં માં યાસ્યસિ ભાવિજન્મનિ વરો ભૂત્વા દ્વિજઃ સમ્યગિ-
ત્યેવં યો મુચુકુન્દમાદિપુરુષોઽવાદીત્  સ્તુતસ્તં ભજે॥ ૭૬॥

હૃત્વા તસ્ય ધનં હતે તુ યવને ગચ્છન્ પુરીં  સાગ્રજ-
સ્તત્કાલાગતમાગધેન બલિના યુધ્યન્ દ્રવન્ નિર્જિતઃ   ।

તેનાનુદ્રુત આશ્રિતોઽદ્રિશિખરં તસ્મિંશ્ચ   દગ્ધે તતો
ભૂમિં  પ્રાપ્ય સુશીઘ્રગઃ સમગમદ્ યો દ્વારકાં તં ભજે॥ ૭૭॥

ગત્વા કન્યકયા વિધિં  વરકૃતે શ્રુત્વા સુગીતિં  તતો-
ઽતીતાન્ પદ્મજવાક્યતોઽતિમહતઃ કાલાંશ્ચ રામં વરમ્ ।

આનર્તાધિપરેવતેન તનયાં દત્તાં પ્રિયાં રેવતીં
સીરાકૃષ્ટતનું શુભામુદવહદ્ યસ્યાગ્રજસ્તં ભજે॥ ૭૮॥

લક્ષ્મીશં લોકનાથં સુતનુમતનુભિઃ કોટિસઙ્ખ્યૈરતુલ્યં
ભર્તારં ત્વાં ભજેયં ન યદિ મમ તનુત્યાગ એવ ત્વયાહમ્ ।

હર્તવ્યા સમ્પ્રમથ્યાખિલનૃપતિગણાનમ્બિકાર્થં વ્રજન્તી-
ત્યેવં રુક્મિણ્યુદન્તં રહસિ સુલિખિતં યોઽશ‍ૃણોત્ તં પ્રપદ્યે॥ ૭૯॥

રુક્મિપ્રીતિકૃતે વિદર્ભનૃપતૌ ચૈદ્યાય દાતું શુભાં
કન્યામિચ્છતિ સત્કૃતે નૃપગણે ચૈદ્યે વરેઽલઙ્કૃતે ।

નાનામઙ્ગલવાદ્યપૂર્ણનગરે  ગેહે તથાલઙ્કૃતે
યં પ્રાપ્તં હ્યવગમ્ય મોદમગમદ્ ભૈષ્મી દ્વિજાત્ તં ભજે॥ ૮૦॥

gopAlashatakam.pdf 11



ગોપાલશતકમ્

સમ્પ્રાપ્તો બહુસેનયા સહ હરી રામાદિભિઃ કુણ્ડિનં
ભીષ્મેણાપિ સુસત્કૃતો નૃપતિનોદ્યાને વસન્ સાનુગઃ ।

ભૈષ્મીં  પૂજિતપાર્વતીન્દ્રમહિષીં  યાન્તીં  ગૃહં રક્ષિતા-
મત્યુગ્રૈરપહૃત્ય યોઽનયદરીઞ્જિત્વા પુરીં  સોઽવતાત્॥ ૮૧॥

ભૂપાન્ કૃષ્ણહૃતાં વિલોક્ય કુપિતાન્ ભૈષ્મીં  નિરુધ્યાહતાન્
કૃષ્ણાચ્છિન્નપદોરુબાહુશિરસો  જ્ઞાત્વાપિ રુક્મી વ્રજન્ ।

યુધ્યન્ યેન હતાશ્વસારથિધનુર્બદ્ધો રથે શાર્ઙ્ગિણા
મુક્તો મુણ્ડિતમસ્તકઃ પ્રતિયયૌ ભૈષ્મીયુતં તં ભજે॥ ૮૨॥

નાનારત્નમહશ્છટાહૃતનિશાચિહ્નાં પુરીં  દ્વારકાં
રમ્ભાપૂગસુતોરણધ્વજવતીં  રમ્યાં પ્રવિષ્ટો હરિઃ ।

રુક્મિણ્યા સહિતો મુમોદ સુકૃતોદ્વાહોત્સવો મન્દિરે
નાનોપાયનપાણિભૂપતિગણૈર્યઃ પૂજિતસ્તં ભજે॥ ૮૩॥

સૂર્યપ્રાપ્તશમન્તકાખ્યસુમણેઃ સત્રાજિતો ભ્રાતરં
કણ્ઠોદ્ભાસિમણિં  નિહત્ય વિપિનેઽગૃહ્ણાન્મણિં  કેસરી ।

હત્વા જામ્બવતા તમાત્તમણિના યેનાશ્રિતા સ્વા ગુહા
તં નિર્જિત્ય   મૃધે મણિં  ચ તનયાં તસ્યાપ યસ્તં ભજે॥ ૮૪॥

આરોપ્ય ભ્રાતૃહત્યાં મણિહરણકૃતે વાસુદેવેઽથ તસ્મા-
ચ્છ્રુત્વા  તત્પૂર્વવૃત્તં તમપિ મણિવરં લજ્જિતઃ સમ્પ્રગૃહ્ય ।

દત્તાં સત્રાજિતા યઃ સ્વકલુષહતયે સત્યભામાં શુભાઙ્ગીં 
રમ્યાં પ્રીત્યોપયેમેઽમરગણવિનુતં તં શ્રયે વાસુદેવમ્॥ ૮૫॥

નિદ્રાલું શ્વશુરં રુષા શતધનુર્હત્વા મણિં  યોઽહરત્
તં હત્વા શતયોજનાશ્વગમપિ હ્યન્વિષ્ય રત્નં હરિઃ ।

અક્રૂરસ્થમણિં  પ્રકાશ્ય જગતઃ સ્વસ્યાપકીર્તિં  તતઃ
સત્યારામશુચં ક્રુધં ચ મહતીં  યોઽવારયત્ તં ભજે॥ ૮૬॥

કૌન્તેયાન્ પ્રાપ્ય નીત્વા કૃતસકલકથો વૃષ્ટિમાસાન્ કદાચિદ્
ગત્વા પાર્થેન સાકં વનમથ યમુનાં કન્યકાં તત્ર દૃષ્ટ્વા ।

વિષ્ણોર્નાન્યસ્ય ભાર્યાહમિતિ રવિસુતાં સંવદન્તીં  રથે યઃ
કાલિન્દીં  સ્થાપ્ય નીત્વા સ્વપુરમુદવહત્ તં ભજે વાસુદેવમ્॥ ૮૭॥

કન્યાં રાજાધિદેવ્યાઃ સ્વસુરપિ ચ પિતુઃ કૃષ્ણકામાં નિષિદ્ધાં

ભ્રાતૃભ્યાં મિત્રવિન્દાં શ્રુતસકલકથઃ પ્રાપ્ય વિન્દાનુવિન્દૌ ।
આવન્ત્યૌ તૌ પ્રમથ્યાનયદખિલતનુર્દ્વારકાં સેનયા યઃ
કૃષ્ણઃ કાલે શુભે તામુદવહદપિ તં વાસુદેવં પ્રપદ્યે॥ ૮૮॥

બદ્ધ્વા સપ્ત વૃષાન્ હતાખિલનૃપાન્ યઃ સપ્તવર્ષ્મા હરિઃ
સત્યાં કોસલભૂભૃતા બહુધર્નૈર્દૈન્ત્યશ્વમુખ્યૈઃ સમમ્ ।

દત્તાં નગ્નજિતા નયન્ નિજપુરીં  નીલાં સ્વસૈન્યૈર્વૃતઃ
પ્રાપ્તે પુણ્યદિને પ્રિયામુદવહત્ તં ચિન્તયે શ્રીસખમ્॥ ૮૯॥

ભદ્રાં યઃ શ્રુતકીર્તિજામુદવહત્  પૈતૃષ્વસેયીં  તત-
શ્ચાપારોપણશક્તિલેશવિધુરૈર્ભૂપૈરનેકૈઃ  સ્તુતઃ
શીઘ્રારોપિતચાપતાડિતઝષો વીર્યાર્જિતાં   લક્ષ્મણાં
યો મદ્રાધિપજાં પ્રિયામુદવહન્નીત્વા પુંરીં  તં ભજે॥ ૯૦॥
કૃષ્ણઃ પત્ન્યા સમેતોઽમરપતિવચનાદ્ વૈનતેયાધિરૂઢો
ગત્વા પ્રાજ્યોતિષાખ્યં નગરમથ મુરં સાનુગં તત્ર હત્વા ।

યુધ્યન્તં યુદ્ધશૌણ્ડં કૃતબહુનિધનો  ભૌમમપ્યાશુ હત્વા
ભૂમેઃ પૌત્રાય યોઽદાદભયમતિમુદા ભૂસ્તુતસ્તં પ્રપદ્યે॥ ૯૧॥

રત્નાદ્રિં  પ્રાહિણોદ્ યોઽમરગણપતયે વાસવં વારુણં ચ
ચ્છત્રં રાજ્ઞે જલાનામથ નરકહૃતં ષોડશસ્ત્રીસહસ્રમ્ ।

સ્વાપેક્ષં દિવ્યરત્નૈ રથતુરગધનૈઃ કુઞ્જરાદ્યૈઃ સમેતં
શ્વેતૈર્દિવ્યૈર્ગજેન્દ્રૈરનયદખિલદૃક્   સ્વાં પુરીં  તં નમામિ॥ ૯૨॥

ગત્વા તાર્ક્ષ્યાધિરૂઢોઽમરપતિભવનં સત્યયા ભૌમગેહાદ્
વિત્તૈ રત્નૈર્મઘોનામરપુરમહિતો માતરં તત્ર નત્વા ।

માત્રે દિત્યૈ સ્વપત્ન્યા ક્ષિતિતનયહૃતં કુણ્ડલં દાપયિત્વા
પત્નીપ્રીત્યૈ વિવેશામરપતિદયિતં નન્દનં યો ભજે તમ્॥ ૯૩॥

હર્તવ્યઃ પારિજાતઃ સુરપતિમહિષીગર્વહેતુઃ સુરમ્યો
દેવ્યૈવં પ્રેરિતો યોઽમરપતિદયિતં પારિજાતં ચ હૃત્વા ।

તત્કોપાયાતરુદ્રાન્તકમુખવિબુધાન્ દેવરાજં ચ જિવા
સત્યાહૂતેન તેન સ્તુતનિજમહિમા સ્વાં પુરીં  પ્રાપ સોઽવ્યાત્॥ ૯૪॥

યત્પુત્રઃ શૂલિદત્તો હ્યગતદશદિનઃ શમ્બરેણ પ્રગૃહ્ય
ક્ષિપ્તોઽમ્ભોધૌ નિગીર્ણો ઝષજઠરગતો ધીવરૈઃ સઙ્ગૃહીતાત્  ।

મીનાત્ તસ્માદ્ધતાઙ્ગાદવનિમધિગતઃ  શમ્બરસ્યૈવ ગેહે

હૃત્વા તં શમ્બરારિં  નિજપુરમગમદ્ ભાર્યયા તં પ્રપદ્યે॥ ૯૫॥
હત્વા કૃત્રિમશઙ્ખચક્રગરુડં  પૌણ્ડ્રં  હરિઃ સ્વાગ્રજં
તત્સાહાય્યકરં ચ કાશ્યધિપતિં  માતામહં સંયુગે ।

કૃત્યાં તત્સુતકલ્પિતાં નિજપુરીદાહાય ચક્રેણ યો
વિદ્રાવ્યાશ્ચદહત્ તયા તમપિ તદ્વારાણસીં તં ભજે॥ ૯૬॥

કૃષ્ણઃ પ્રાપ્તશમન્તપઞ્ચકમહાક્ષેત્રો ગ્રહે ભાસ્વતો
નાનાદેશસમાગતાખિલનૃપૈઃ સમ્પૂજિતઃ સાનુગઃ ।

પાર્થૈર્નન્દમુખૈઃ સબન્ધુવનિતા ભૃત્યૈસ્તથા યોગિભિઃ
પિત્રા ક્ષેત્રકૃતે મખે સુમહિતો યોઽગાત્ પુરી સોઽવતાત્॥ ૯૭॥

પટ્ પુત્રાઃ કંસભગ્ણાઃ કિલ મમ ભગવંસ્તાન્ પ્રયચ્છેતિ માતુઃ
શ્રુત્વા વાક્યં સરામો બલિસદનગતસ્તેન સમ્પૂજ્ય દત્તાન્ ।

ઊર્ણાજ્જાતાન્મરીચેઃ પ્રહસનકુપિતાદ્ દેવલાદ્ દાનવાંસ્તાન્
હૈરણ્યાન દેવકીજાનનયદથ હતાન્ માતરં યઃ સ નોઽવ્યાત્॥ ૯૮॥

પારાવારપ્રવિષ્ટાન્ નૃપગણચકિતાંસ્ત્યક્તરાજાસનાન્ ન-
સ્ત્યક્ત્વા ભૂપેષુ યોગ્યં કમપિ ભજ નૃપં યઃ સ્વચેતઃ પ્રવિષ્ટઃ ।

ઇત્યુક્તા ભીષ્મપુત્રી રહસિ ભગવતા પ્રેમકોપાનભિજ્ઞા
સ્વત્યાગાત્યન્તભીતા પુનરપિ બહુશો લાલિતા યેન સોઽવ્યાત્॥ ૯૯॥

ભૈષ્મી જામ્બવતી પ્રિયા ભગવતઃ સત્યાય કાલિન્દ્યતો
મિત્રા નગ્નજિતઃ સુતા ચ સુભગા ભદ્રા તથા લક્ષ્મણા ।

એકૈકા સમજીજનદ્ દશ સુતાન્ યસ્માત્ તથા ષોડશ-
સ્ત્રીસાહસ્રભવૈઃ સુતૈઃ સુબહુભિઃ  પૂર્ણા નહી તં ભજે॥ ૧૦૦॥

પ્રદ્યુમ્નેનોદ્ધૃતાયાઃ સ્વદુહિતુરુદિતાયાનિરુદ્ધાય પૌત્રીં
દત્ત્વા તસ્મિન્ વિવાહે પ્રિયબલસહિતઃ સમ્યગક્ષૈર્વિદીત્ર્યન્   ।

જેતારં તં જિતોઽસીત્યપનયવચનાત્ તેન રુક્મી હતોઽભૂદ્
યસ્યસ્યાલોઽગ્રજેન શ્રિતનિજનગરઃ સાનુગઃ સોઽવતાન્નઃ॥ ૧૦૧॥

સૌવર્ણાયુતષટ્સહસ્રવનિતાગેહેષુ રત્નોલ્લસ-
ન્નાનાસૌધવિરાજિતેષુ કલયે શૌરિં  લસન્તં પૃથક્ ।

ધ્યાનસ્તોત્રજપાર્ચનપ્રણમનસ્વાધ્યાયહોમાર્હણ-

ક્રીડાનૃત્તસુદ્દૃગ્વિહારલલિતાલાપાઙ્ગચેષ્ટાદિભિઃ  ॥ ૧૦૨॥

શ્રુત્વા માગધમન્દિરે નૃપગણૈરુદ્ધૈર્હરિઃ પ્રેષિતા-
દ્ધત્વા માગધમીશ્વરાદ્ય કૃપયા ત્રાહીતિ નસ્તદ્વચઃ ।

આહૂતોઽથ યિયક્ષુણા સુરમુનેર્વાક્યાત્ પૃથાસૂનુના
શક્રપ્રસ્થમગાત્ સરામદયિતાસેનસ્તમેવાશ્રયે॥ ૧૦૩॥

ગત્વા બ્રાહ્મણભીમફલ્ગુનયુજા જન્યં મયા બ્રહ્મણા
ભિક્ષાં યાચિત એત્ય માગધનૃપો યુધ્યન્ રણે ઘાતિતઃ ।

ભીમેનૈવ વિપાટિતો મૃતિમગાત્ કાષ્ઠા જિતા ભ્રાતૃભિઃ
પાર્થાતઃ કુરુ રાજસૂયમિતિ યોઽવાદીત્ તમવ્યાત્ સ નઃ॥ ૧૦૪॥

અણ્ડાનામધિપે વશે મયિ સદા કૌન્તેય કે તેઽવશા-
સ્તસ્માત્ સાધય રાજસૂયમિતિ યદ્વાક્યાત્ સ ધર્માત્મજઃ ।

નાનાદેશસમાગતૈર્નૃપગણૈઃ સાકં મુનીન્દ્રૈઃ સુરૈ-
ર્બ્રહ્માદ્યૈરકરોત્ પ્રિયં ક્રતુવરં કૃષ્ણાય તસ્મૈ નમઃ॥ ૧૦૫॥

સુત્યેઽહન્યુદિતે સદસ્યનુપમે પ્રાપ્તેઽગ્ર્યપૂજાવિધી
કસ્યસ્યાદખિલેશ્વરં હરિમૃતે પૂજેતિ ધર્માત્મજઃ ।

યત્પાદાવવનિજ્ય તેન પયસા સમ્પ્રોક્ષ્ય મૂર્ધ્નોઽખિલા-
નાત્માનં ચ પરાન્ હતાખિલમલાન્ મેને સ નોઽવ્યાદ્ધરિઃ॥ ૧૦૬॥

ગોપસ્ત્યક્તનૃપાસનોઽમ્બુધિગતો દુર્વૃત્ત કર્મા કથં
પૂજ્યઃ સ્યાન્મહતો વિહાય સદસિ જ્ઞાત્રેતિ ચૈદ્યો વદન્ ।

ચક્રચ્છિન્નશિરાઃ ક્ષિતૌ વિનિપતન્ દેહોદ્ગતજ્વાલયા
સર્વેષાં મિપતાં યમાપ વિગતે શાપે તમેવાશ્રયે॥ ૧૦૭॥

રાજાનં ધર્મપુત્રં મુનિનૃપતિગણૈઃ સ્તૂયમાનં સભાયાં
દ્રષ્ટું ગચ્છઞ્જલેઽપિ સ્થલમિતિ નિપતન્ દૃષ્ટ ઉચ્ચૈર્હસદ્ભિઃ ।

સદ્યો ગચ્છન્ નિવૃત્તઃ સ્વપુરમપિ જવાદ્ ધાર્તરાષ્ટ્રોઽતિકોપાદ્
યેનૈવોપેક્ષિતોઽભૂદવનિભરભૃતા સોઽવતાદ્ વાસુદેવઃ॥ ૧૦૮॥

સાલ્વઃ કૃષ્ણહતાગ્રજો નિજતપસ્તુષ્ટાચ્છિવાત્ કામગાં
લબ્ધ્વા સૌભપુરીં  તયા સહ ગતો ભઙ્ક્ત્વા  પુરીં  દ્વારકામ્ ।

પ્રદ્યુમ્નપ્રમુખૈર્જિતો   બહુદિનં  યુધ્યન્ ગતઃ શૌરિણા
યેનાનુદ્રુત આગતેન નિહતઃ સાકં પુરા તં શ્રયે॥ ૧૦૯॥

કૃષ્ણઃ પ્રાપ્તઃ સુધર્માં બહુનૃપતિગણૈઃ  સેવિતો બ્રાહ્મણોક્ત્યા
પાઞ્ચાલીગાત્રવસ્ત્રાપહરણમુદિતાદ્ ધાર્તરાષ્ટ્રાદરણ્યમ્  ।

પ્રાપ્તં સભ્રાતૃભાર્યં જિતહૃતસકલં પાર્થમક્ષૈર્વિદિત્વા 
યો ગત્વાશ્વાસ્ય તેનોદિતસકલકથોઽગાત્ પુરીં  સ્વાં શ્રયે તમ્॥ ૧૧૦॥

દત્ત્વા બ્રાહ્મણદત્તગામપિ પુનર્ગોભિર્નૃગો બ્રહ્મણે
સ્વામિભ્યાં કલહાત્ સમેત્ય ગદિતો દત્તાપહર્તેત્યથ ।

તદ્દોષાત્ કૃકલાસતામુપગતઃ શ્વભ્રે ચિરં સંવસન્
સ્પર્શાદ્ યસ્ય નૃપો ભવન્ યમનઘો નત્વા ગતસ્તં ભજે॥ ૧૧૧॥

નન્દાદીન્ પ્રાપ્ય માસૈસ્ત્રિભિરમિતગુણાં વર્ણયન્ કૃષ્ણચર્યાં
કુર્વન્ સન્ત્યક્તદુઃખાન્ વ્રજભુવિ વિહરન્ વારુણીપાનમત્તઃ ।

ક્રીડાર્થં ગોપિકાભિઃ સહ રવિતનયાં રામ આહૂય કોપા-
દપ્રાપ્તામાચકર્ષાગ્રજ ઉરુહલતો યસ્ય તં સંશ્રયેઽહમ્॥ ૧૧૨॥

સામ્બો યસ્ય સુતઃ સુયોધનસુતામાહૃત્ય યુધ્યન્ નૃપૈ
રુદ્ધો હસ્તિનપત્તને હત ઇતિ શ્રુત્વાથ યસ્યાગ્રજઃ ।

યાત્વા કૌરવપૂજિતઃ પુનરધિક્ષિપ્તો હલાત્ તત્પુરં
જાહ્નવ્યાં વિનિપાતયન્ સ્વસુતયુક્ તૈરાહતસ્તં ભજે॥ ૧૧૩॥

ગોપીભિર્વિહરન્   વિભાવસુભવાકચ્છે મનોજ્ઞાનિલે
છાયાયાં ફલપુષ્પપૂર્ણસુતરો રામો વ્રજે વૃક્ષગમ્ ।

ભ્રૂક્ષેપૈર્ગુદદર્શનેન ચ શિલાક્ષેપાદિભિર્હુઙ્કૃતૈ -
ર્યુધ્યન્તં દ્વિવિદં ક્ષણેન હતવાન્ યસ્યાગ્રજસ્તં ભજે॥ ૧૧૪॥

દારિદ્ર્યાત્યન્તખિદ્યદ્વિતપરમહિલાદુઃખવાક્યપ્રણુન્નં
પ્રાપ્તં પ્રેમ્ણા કુચેલં બહુમણિખચિતે સ્વાસને સમ્પ્રપૂજ્ય ।

તત્કન્થાવેષ્ટિતં યઃ પૃથુકમતિમુદા મુષ્ટિમેયં પ્રજગ્ધં
તદ્ગેહં વિત્તમુક્તામણિનિધિમકરોત્ તં ભજે વાસુદેવમ્॥ ૧૧૫॥

ગત્વા મૈથિલપત્તનં બહુજનૈઃ સાર્ધં મુનીન્દ્રૈર્હરી
રૂપાભ્યાં શ્રુતદેવવેશ્મ બહુલાશ્વસ્યાપિ વેશ્મૈકદા ।

અન્યોન્યાવિદિતઃ પ્રવિશ્ય કૃપયા તાભ્યાં સ્તુતઃ પૂજિતો
ભક્તૌ તાવનુગૃહ્ય યઃ પુરમગાત્ સ્વીયાં તમેવ શ્રયે॥ ૧૧૬॥

યસ્ય સ્વાત્મશયં ક્ષિપામિ શિરસિ સ્યાત્ તત્ક્ષણાદ્ ભસ્મસાદ્
દેહિ ત્વં વરમીશ્વરેતિ વદતે દત્ત્વા વરં શઙ્કરઃ ।

તત્સિદ્ધિપ્રમિતિપ્રસારિતકરં સ્પ્રષ્ટું શિરઃ સ્વં વૃકં
દૃષ્ટ્વા પ્રવ્યથિનઃ પલાયનપરો યેનાવિતસ્તં ભજે॥ ૧૧૭॥

સત્રે બ્રહ્મસુતો ભૃગુર્મુનિગણૈઃ પારમ્યનિર્ધારણે (ધર્મસુતો)
સન્દિષ્ટો વિધિમેત્ય તં પ્રકુપિતં  જ્ઞાત્વાસ્તવાચ્છઙ્કરમ્ ।

પ્રાપ્તસ્તેન જિઘાંસિતઃ પ્રતિઘયાનાશ્લેષણાન્માધવં
વૈકુણ્ઠે પ્રહરન્ પદાતિમહિતો યેનાવિતસ્તં ભજે॥ ૧૧૮॥

ભૂભૃત્પાપહતાત્મજાગ્રજશિશુપ્રાણાવનૈકવ્રતી
કૃત્વા  બાણગૃહં શિશોરસુમવન્ નષ્ટે શિશૌ ફલ્ગુનઃ ।

ગત્વા દેવગૃહાંસ્તદીયતનયાલબ્ધ્યાગ્નિવેશોદ્યમી
વૈકુણ્ઠસ્થિતતત્સુતાન્ પ્રદદતા યેનાવિતસ્તં ભજે॥ ૧૧૯॥

સન્તીર્ણાજ્ઞાતવાસાન્ હરિરખિલનુતો ગોગ્રહપ્રાપ્તયુદ્ધાન્
પ્રાપ્તાઞ્શ્રુત્વાથ ગત્વા કૃતબહુવચનો હસ્તિનં પ્રાપ્ય દૂતઃ ।

ભુક્ત્વા ભક્ત્યાન્નમિષ્ટં વિદુરગૃહગતો વીક્ષ્ય યો ધાર્તરાષ્ટ્રાન્
તેષાં સ્વદ્રોહચિન્તામહરદથ નિજાદ્ વૈશ્વરૂપ્યાદ્ ભજે તમ્॥ ૧૨૦॥

ભૂત્વા ફલ્ગુનસારથી રથગતઃ સેનાદ્વયાન્તર્ગતો
બન્ધુસ્નેહનિવૃત્તયુદ્ધવિજયપ્રોત્સાહનવ્યાજતઃ ।

દેહાત્મસ્વગતિં  વિમુક્તિપદવીં  સાઙ્ગાં  સ્વભક્તિં  તતો
ઽશક્તાનામપિ મુક્તિદં સ્વચરણં યોઽગાયદવ્યાત્ સ નઃ॥ ૧૨૧॥

દત્ત્વા દિવ્યદૃશં હરિઃ કરુણયા યો વિશ્વરૂપં મહ-
ન્નાનામસ્તકનેત્રબાહુચરણં બીભત્સવેઽદર્શયત્ ।

કોટ્યર્કોજ્જ્વલમઙ્ગસઙ્ગતજગદ્   બ્રહ્માદિભિઃ સન્નુતં
નાનાદંષ્ટ્રમુખાદ્યમાનજનતાભીમં સ દેવોઽવતાત્॥ ૧૨૨॥

શાન્તં શાન્તનવં હરિં  નવદિનૈઃ કૃત્વા  શિખણ્ડાત્મકો
ધૃષ્ટદ્યુમ્નતનુર્મૃધે વિનિહતં દ્રોણં દિનૈઃ પઞ્ચભિઃ ।

કર્ણં ચાર્જુનતો  હતં ત્રિદિવસૈઃ શલ્યં ચ ધર્માત્મજાત્
સાયં ભીમહતં સુયોધનમગાદ્ યસ્તોષમવ્યાત્ સ નઃ॥ ૧૨૩॥

શપ્તઃ સ્ત્રીવેષસામ્બોદરગતમુસલાકારલોહપ્રચૂર્ણ-
પ્રોત્પન્નૈરેરકાગ્રૈઃ કુભરનિજકુલં નાશયિત્વા મિથો યઃ ।

રામાસ્યોદ્વાન્તશેષં જલપતિવિનુતં તત્પ્રવિષ્ટં પ્રપશ્ય-
ન્નિન્દ્રેણ પ્રાર્થિતોઽભૂન્નિજપદગતયે   તં પ્રપદ્યે મુરારિમ્॥ ૧૨૪॥

પ્રાપ્તે હેતિગણે વિમુક્તિપદવીં  ભિત્ત્વા રવેર્મણ્ડલં (મુખે)

પુર્યા મજ્જનમમ્બુધૌ સ્વગમનં સ્વાનાં પરિજ્ઞાપ્ય યઃ ।
લુબ્ધોત્સૃષ્ટશરાહતાઙ્ઘ્રિકમલઃ  સ્વઃ પ્રાપયન્ તં ક્ષણાત્
પ્રાયાદ્ ધામ નિજં હૃતાવનિભરં નારાયણં તં ભજે॥ ૧૨૫॥

શ્રીવાસુદેવચરિતાનિ મલાપહાનિ
પુણ્યાનિ મુક્તિફલદાન્યતિમાનુષાણિ ।

યો વેત્તિ ચિન્તયતિ વક્તિ શ‍ૃણોતિ નિત્યં
પ્રાપ્નોતિ મુક્તિમચિરાત્ સ મુકુન્દદૃષ્ટઃ ॥ ૧૨૬॥

ઇતિ શ્રી (અશોક) રઘુનાથાચાર્યેણ વિરચિતં ગોપાલશતકં સમ્પૂર્ણમ્ ।
હરિઃ ૐ । શ્રીનિવાસરામાનુજ મહાદે શિકાય નમઃ ।
શ્રીમદ્વેદાન્તરામાનુજમહાદેશિકાય નમઃ ।
સ્તોત્રસમુચ્ચયઃ ૨ (૫૫)

